                        BİM-də dünya bazarının formaları 

                                               PLAN:
        1.Dünya bazarının mahiyyəti və formaları.
        2.Dünya bazarında qiymətlərin növləri.

Dünya təsərrüfatının əmələ gəlib inkişaf etməsi dünya bazarının da qərarlaşmasına səbəb olur. Maddi nemətlər və xidmətlər istehsalının milli çərçivəni aşıb keçməsi, milli bazarın da dünya bazarına qovuşmasına gətirib çıxarır. Dünya bazarı dedikdə, bir-birilə beynəlxalq ticarət, kapital ixracı, müxtəlif xidmətlər və s. vasitəsilə əlaqə saxlayan milli bazarların məcmusu nəzərdə tutulur. Bu bazarın meydana gəlməsi beynəlxalq ictimai əmək bölgüsünün qərarlaşması və dərinləşməsi ilə sıx bağlıdır. Beynəlxalq bazarın əsas fəaliyyət formaları aşağıdakılardır: 
     -beynəlxalq əmtəə və xidmətlər bazarı; 
     -beynəlxalq kapital bazarı; 
    -beynəlxalq iş qüvvəsi bazarı; 
    -beynəlxalq qiymətli kağızlar bazarı və s. 
Dünya bazarında da kəskin rəqabət mübarizəsi gedir. Bu mübarizədə qiymətlərin kortəbii qalxıb-enməsi, qeyri-ekvivalent mübadilə, güclülərin zəifləri qarət etməsi və s. hallarına təsadüf etmək mümkündür. Bu bazarda əmtəə və xidmətlərin qiymətləri milli bazarlardakından fərqli olaraq beynəlmiləl istehsal xərcləri əsasında qərarlaşır. Bu xərclər isə beynəlxalq miqyasda məhsulun çox hissəsini istehsalçıların sərf etdikləri xərclər əsasında müəyyənləşir. Beynəlmiləl ictimai zəruri xərclər elmi-texniki tərəqqinin təsiri nəticəsində daim dəyişilir.
Dünya bazarında əmtəə və xidmətlərin qiymətinin dəyişməsində bütün bazarlarda olduğu kimi, tələb və təklifin nisbəti mühüm rol oynayır. Tələb və təklifin nisbətinin dəyişməsinə iqtisadi amillərlə yanaşı, siyasi amillər də fəal təsir göstərir. Dünya bazarında qiymətlərin səviyyəsinə inhisarlaşma dərəcəsi də mühüm təsir göstərir. Bunun nəticəsində də transmilli inhisarlar əmtəə və xidmətləri yüksək inhisar qiyməti ilə satırlar, digər satıcıların, xüsusilə, inkişaf etməkdə olan ölkələrin istehsal etdikləri əmtəə və xidmətləri isə aşağı inhisar qiyməti ilə satın alırlar. Bunun nəticəsində də transmilli inhisarlar yüksək inhisar mənfəəti əldə edirlər. 
Dünya bazar qiymətlərinin səviyyəsinə dövlətlərin qiymətləri tənzimləmə tədbirləri də təsir göstərir. Bunlara misal olaraq azad ticarətin aparılmasına göstərilən məhdudiyyətlər, gömrük rüsumları, vergilər və sairəni göstərmək olar. 
Dünya bazarında konkret əmtəələrin qiymətləri onun əsas istehsalçılarının və iri birjaların ixracat məhsullarına qoyduqları qiymətlərə əsasən müəyyən edilir. Məsələn, dünya bazarında alüminiumun qiyməti Kanada dövlətinin qoyduğu qiymətə əsasən, kaucuk isə Sinqapur birjasının qiymətinə əsasən satılır. Dünya bazarında dempinq qiymətlərinə də təsadüf olunur. Bu zaman istehsalçılar dünya bazarında məhsul və xidməti, daxili bazardan aşağı qiymətə satırlar. Bu proses satıcılara öz əmtəəsini daha tez reallaşdırmaq və xarici valyuta əldə etmək imkanı verir. Dempinq qiymətləri ilə əlaqədar ölkələr arasında bəzən “ticarət müharibələri”də baş verir.
Dünya bazarında müxtəlif ölkələrin dövlət təşkilatları, iri müəssisələri (firmaları) bazar subyektləri rolunda fəaliyyət göstərirlər. Bu bazarda fəaliyyət göstərən əsas subyektlər beynəlxalq şirkətlər, transmilli şirkətlər və transmilli banklardır. Bunlar dünya ticarətinin, kapital ixracının, elmi-texniki yeniliklər mübadiləsinin çox hisssəsini öz əllərində cəmləşdirir. Transmilli şirkətlərdə kapital və aktivlər adətən müəyyən bir ölkənin mülkiy- yətçilərinə məxsus olur. Dünyada 40 mindən artıq transmilli şirkət vardır ki, bunların da çoxu ABŞ-a məxsusdur. Beynəlxalq şirkətlərin kapital və aktivləri isə müxtəlif ölkələrin mülkiyyətçilərinə məxsus olur. Bu şirkətlər beynəlxalq kartel, sindikat, trest və konsern formasında fəaliyyət göstərir. 
Dünya təsərrüfatının meydana gəlməsi, dünya bazarı- nın qərarlaşmasını tələb etdiyi kimi, dünya bazarı da özünə müvafiq olan bazar infranstrukturunun olmasını tələb edir. Dünya ticarəti adətən inkişaf etmiş ölkələrin şəhərlərində olan əmtəə, fond və valyuta birjalarında həyata keçirilir. Bu birjalar dünya iqtisadiyyatının barometri rolunu oynayır. Belə ki, iqtisadiyyatda baş verən hər bir dəyişiklik bu birjalarda dərhal hiss olunur. Bu birjalarda qiymətlərin dəyişilməsinə nəinki iqtisadi proseslər, həmçinin siyasi dəyişikliklər, terrorçuluq və s. hadisələr də öz təsirini göstərir. 
Dünya bazarının qərarlaşması beynəlxalq lizinqin də meydana çıxmasına səbəb olmuşdur. Beynəlxalq lizinq xidməti əsasən son 25-30 ildə meydana çıxmışdır. Beynəlxalq lizinq dedikdə, lizinq firması tərəfindən müəyyən bir ölkənin firmasından (müəssisəsindən) aldığı əmlakın digər ölkənin firmasına müəyyən müddətə icarəyə verilməsi nəzərdə tutulur. Bazar iqtisadiyyatına keçidlə əlaqədar olaraq, beynəlxalq lizinq xidmətindən geniş istifadə olunması respublikamızın iqtisadiyyatina da mühüm fayda verə bilər
Dünya bazarlarında əmtəələr beynəlmiləl (dünya) qiymətləri ilə alnıb-satılır. Müasir şəraitdə dünya qiymətləri ilə böyük miqyasda kommersiya, ixracat, yaxud idxalat əməliyyatları aparılır. Dünya qiymətləri ölkənin qoyduğu qiymət (birja, auksion və beynəlxalq ticarətin digər iri mərkəzlərinin qoyduğu qiymətlər) formasında tətbiq edilir.
Dünya qiymətlərinin formalaşmasının əsasında beynəlmiləl dəyər durur. İstehsalın beynəlmiləl qiyməti dünya ticarətində üstünlük təşkil edən əmtəələrin istehsal şərtləri ilə müəyyən olunur. Hər bir milli təsərrüfatda məhsul istehsali üçün iqtisadi şərait müxtəlifdir. Belə ki, hər bir ölkənin milli təsərrüfatında istehsalın texnika ilə silahlanma səviyyəsi, müxtəlif təbii şərait, işçilərin müxtəlif ixtisas səviyyəsi əmək məhsuldarlığının səviyyəsinin müxtə-lifliyinə səbəb olur. Bu isə o deməkdir ki, ayrı-ayrı ölkələrdə istehsal edilən eyni məhsullara müxtəlif əmək sərf olunacaqdır. Əmtəə və xidmətlərin istehsalına əmək sərf edilməsindəki dəyişikliklər adətən, mübadilə edilən əmtəə və xidmətlərin miqdar nisbətində də yəni onların mübadilə dəyərində əks olunur. Beləliklə, aşkar olur ki, əmtəə və xidmətlərin mübadilə dəyəri onun dəyərinin təzahür formasıdır.
Dünya ölkələrində istehsal xərclərinin aşağı salınmasında müqayisəli (dəyər göstəriciləri üzrə) xərclər prinsipinə xüsusi əhəmiyyət verilir. Belə ki, burada məcmu məhsul buraxılışında başqa ölkələrə nisbətən istehsal xərclərinin aşağı olması, məhsulların istehsalının ucuz və keyfiyyətli başa gəlməsi əsas götürülür.
Hələ vaxtı ilə A.Smit və D.Rikardo beynəlxalq ticarətdə müqayisəli xərclər və üstünllüklər prinsipinə böyük əhəmiyyət verirdilər. Dünya ölkələrində bu prinsiplərə bu gün də üstünlük verirlər.
Son dövrdə beynəlxalq əmək bölgüsü və istehsalın ixtisaslaşdırılması problemlərinin əhəmiyyətinin artması ilə əlaqədar olaraq müqayisəli xərclər prinsipinə böyük diqqət yetirilir. Belə ki, azad ticarət şəraitində beynəlxalq iqtisadi münasibətlərin ahəngdar inkişafında müqayisəli xərclər prinsipinin rolu getgedə artır.
Əmtəə və xidmətlərin beynəlmiləl dəyəri dünya ölkələrində orta ictimai istehsal şəraitində onun istehsalına sərf edilmiş ictimai zəruri iş vaxtı ilə müəyyən edilir. ictimai zəruri iş vaxtı isə dünya ölkələrində elmi-texniki tərəqqinin inkişafı nəticəsində dəyişilir. Bundan başqa əmtəə və xidmətlərin beynəlmiləl dəyərlərinə müəyyən mənada tələb və təklif də təsir göstərir.
Dünya qiymətlərinin aşağı düşməsinə təsir göstərən əsas amil müasir şəraitdə elmi-texniki inqilabdır. Bu təsir əsasən iki istiqamətdə özünü göstərir. Birincisi, elmi-texniki inqilab şəraitində istehsalın səmərəliliyi və ictimai əmək məhsuldarlığı artır ki, bu da əmək məsrəflərinin azaldılması və ona uyğun olaraq dəyərin aşagı düşməsinə səbəb olur. ikincisi, əmtəələrin keyfiyyəti yüksəlir, xüsusi olaraq sənayedə istehsal edilən istehsal və şəxsi istehlak təyinatlı məhsullarm keyfiyyəti artır. Dünya qiyməti zəruri keyfiyyət göstəricilərinə cavab verən əmtəə və xidmətlərin beynəlmiləl dəyərinin pulla ifadəsinə deyilir.
Beynəlxalq aləmdə iri inhisar birlikləri olan trestlər, konsernlər, transmilli və beynəlxalq korporasiyalar bir sıra məhsullarm istehsalını öz əllərində cəmləşdirirlər. Bu cür iri kampaniyalar özlərinin mövcud imkanlarından istifadə etməklə məhsulları yüksək inhisar qiyməti ilə satırlar.
Milli təsərrüfatların əsas sahələrində inhisarlaşmanın səviyyəsinin yüksək olması şəraitində əksər hallarda alıcı və satıcı sifəti ilə inhisarlar çıxış edir və qiymət üstündə kəskin mübarizə aparırlar. Dünya qiymətlərinə təsir göstərən vasitələrdən biri də dövlətin qiymətin tənzim edilməsində yaxından iştirak etməsidir. Burada azad ticarətin aparılmasında müəyyən məhdudiyyət halları, gömrük rüsumları, müxtəlif daxili vergilər və s. mühüm rol oynayır.Hazırda dünya bazarında aşağıdakı qiymətlər mövcuddur:
-adi kommersiya əməliyyatları və ödəmələri üçün olan qiymətlər ;
    - tam çevrilən (sərbəst) və qismən çevrilən valyuta ilə qiymətlər; 
    - klirinq razılıqları üzrə qiymətlər; 
    -kömək proqramı üzrə qiymətlər və s.
    Göstərilən çoxlu dünya qiymət növlərindən birinin dünya qiyməti rolunu oynaması üçün bir sıra tələbatlar ödənilməlidir. Dünya qiyməti, o qiymət növü hesab edilir ki, onun vasitəsi ilə irihəcmli kommersiya əməliyyatları həyata keçirilir, hesablaşmalar sərbəst çevrilən valyuta vasitəsi ilə aparılır (hərgah qismən çevrilən valyuta ilə aparıldıqda qiymətlər artır).
    Konkret əmtəələrə gəldikdə isə onun əsas istehsalçılarının qoymuş olduğu qiymətlər və iri birjaların ixracat məhsullarına qoyduqları qiymətlər əsas götürülür. Məsələn, alüminium ixracında Kanada dövlətinin, kauçuk ixracında Sinqapur birjasının, xəzdəri ixracında Nyu-York və London auksionlarının qoymuş olduqları qiymətlər, dünya qiymətləri kimi qəbul edilir.
    İstehsalçılar çox vaxt xarici bazarlarda öz əmtəələri üçün nisbətən aşağı qiymət qoyurlar. Bu  ilk növbədə mənfəətin aşağı düşməsinə əmtəələrin isə tez bir zamanda reallaşmasına səbəb olur. Əgər istehsalçı öz öilkəsində bazarı olmayan əmtəələri xaricdə dəyərindən aşağı qiymətlə satırsa bu dempinq siyasətidir. Bu baxımdan beynəlxalq bazarda çıxış edən müəssisə, firma və şirkət öz əmtəələrinin son istehlakçıya çatdırılması məsələsinə kompleks surətdə yanaşır.Belə ki, əmtəələrin dünya bazarına çıxarılması onun xarici ölkənin sərhədlərinədək çatdırılmasını təmin edir.Xarici bazara çıxış və satışla məşğul olmaq ixrac,müştərək sahibkarlıq fəaliyyəti və ya xaricdə birbaşa kapital qoymaq formasında ola bilər. Xarici ölkələrdə satışı təşkil et-
mək üçün hər hansı bir firma ilk növbədə beynəlxalq marketinq mühitinin xüsusiyyətlərini araşdırır.


